
Desaschter

Niämert märkt, dass euisi Wält zämägheit wiänäs Chartähuus 
Äs stärbäd Mänschä a Fettliibigkeit während dem anderi verhungeräd 
Temperatur stiigt ständig, Gletscher schmelzäd 
d’Warnigä chöntäd nöd düütlicher si! Aber mir wänd eifach nid losä

Du bausch äs Huus und zündischs aa 
Luegsch zue wis abäbrännt, während du dänäbet stahsch 
Du chochsch äs Fäschtmahl nur für dich 
Zum Schluss no Gift drii, damit du dis Läbä lahsch 
Du stiigsch is Boot und stichsch in See 
Dänn borsch äs Loch drii und wartisch bis d’undergahsch

Jetz luegsch mich aa als wär all das abschtruus 
Verdreihsch d’Augä und lachsch mich nur uus 
Fragsch mich, wär isch so blöd und macht sonen Schtuss

Du häsch ja rächt, säg ich denn da druf 
Di ganzi Dummheit verschlaht mir dä Schnuuf 
Nur chunnts mir vor als wäred mir ganz genau so druf

Üsä Planet schiint mir isch winäs Huus 
Und was stammt vo Weid, Acker und Fluss? 
Sitzed mir nöd im gliichä Boot und wartäd uf dä Schluss?



Du nimmsch än Ballon und blasisch än uuf 
Und wänner voll isch, immer wiiter bis än verjagt 
Du chlättrisch uf än Baum, sitzisch ufän Ascht 
Nachher nimmsch ä Sagi und sägsch en ab 
Du startisch im Flugzüüg, flüügsch um d’Wält 
Irgändwo stiigsch uus ohni än Fallschirm aa

Jetz luegsch mich aa als wär all das abschtruus 
Verdreihsch d’Augä und lachsch mich nur uus 
Fragsch mich, wär isch so blöd und macht sonen Schtuss

Du häsch ja rächt, säg ich denn da druf 
Di ganzi Dummheit verschlaht mir dä Schnuuf 
Nur chunnts mir vor als wäred mir ganz genau so druf

Üsä Planet schiint mir isch winäs Huus 
Und was stammt vo Weid, Acker und Fluss? 
Sitzed mir nöd im gliichä Boot und wartäd uf dä Schluss?

Also ja, mir händ dä Isbärg gseh und Titanic g’warnt! 
Aber mir stüräd trotzdem na mit voller Chraft druf zuä! 
Und wieso? Will mir unbedingt wänd sinkä…

Gschribä und komponiert vo Murphy’s Law

